
ᑲᕙᒫᐱᒃ ᐳᕕᕐᓂᑐᒥ ᓄᕐᖃᑎᑦᓯᕗᖅ 

ᐅᐃᒪᓇᕐᑐᓯᐅᕐᓂᒥᒃ ᐃᒪᖃᖕᖏᓂᖅ ᐱᑦᔪᑕᐅᑎᓪᓗᒍ 

 

ᑰᑦᔪᐊᖅ, ᑯᐯᒃ, ᔫᓂ 6, 2025 — ᓯᕗᓕᕐᑎ ᓘᓯ ᖃᓕᖑ ᖃᐅᔨᑎᑦᓯᓯᒪᓕᕐᑐᖅ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂᒃ, ᑯᐯᒃᑯᓗ 

ᑲᕙᒪᖓᓂᒃ, ᐊᒻᒪᓗ ᑲᑐᑦᔨᔪᓂᒃ ᓄᓇᕕᒻᒥ ᑎᒥᐅᔪᓂᒃ ᐃᑲᔪᖃᑦᑕᑐᒃ ᐳᕕᕐᓂᑐᒥᒃ ᓄᓇᓕᖓ ᓄᕐᖃᑎᑦᓯᒋᐊᖓ ᐅᐃᒪᓇᕐᑐᓯᐅᕐᓂᒥᒃ. 

ᓯᕗᓕᕐᑎᖓᑦ ᐊᒻᒪᓗ ᑲᑎᒪᔨᖏᑦ ᐳᕕᕐᓂᑐᒥ ᐅᖃᕈᑎᖃᓚᐅᔪᔪᑦ ᐅᐃᒪᓇᕐᑐᖃᕆᐊᖓ ᒣ 17-ᒥ ᐊᒻᒪᓗ ᐃᓚᒋᐊᕐᑎᓯᓚᐅᔪᑦᓱᑎᒃ 

ᐅᐃᒪᓇᕐᑐᒦᓐᓂᐅᑉ ᐅᖃᕐᑕᐅᒪᒍᑎᖓᓂᒃ ᐅᓪᓗᐃᑦ ᖁᓕᑦ ᓈᑐᐊᕐᒪᑕ.  

ᓄᓇᓕᒃ ᐊᑑᑎᒋᐊᖃᓚᐅᔪᔪᖅ ᐃᓄᓕᒫᑦ ᐃᓗᓯᕐᓱᓂᖓᓄᑦ ᑲᑉᐱᐊᓇᕐᑐᒥᒃ ᐃᒪᖃᕐᑎᓯᒍᑎᖏᑦᑕ ᓱᕐᖃᔦᕐᓯᒪᓂᖓ ᐱᑦᔪᑕᐅᑎᓪᓗᒍ, 

ᑌᒣᓕᓚᐅᔪᑎᓪᓗᒍᓗ ᖁᓕᑲᓵᑦ ᐱᓇᓱᐊᕈᓰᑦ ᐊᓂᒍᓕᕐᓱᑎᒃ. ᐃᒪᐅᑉ ᓱᓪᓗᓕᖓ ᐃᒪᑐᐃᓐᓇᒥᒃ ᑎᑭᐅᑦᔨᔪᖅ ᐃᒪᕐᒥᒃ 

ᑲᑭᐊᑦᓯᓕᑎᕆᕕᒻᒧᑦ ᓱᒃᑯᓚᕆᓚᐅᔪᔪᖅ ᐊᑐᕐᖃᔦᕐᓱᓂᓗ ᐅᑭᐅᖑᓂᖓᓂ ᓯᓚᐅᑉ ᑕᐸᓇᖕᖏᓂᖓᓄᑦ. ᐊᒥᓱᕕᑦᓱᓂ ᐱᕐᓯᖃᑦᑕᓂᖓ 

ᐊᒻᒪᓗ ᐊᐳᑎᐅᑉ ᑎᑦᑕᐅᕋᓛᖏᓐᓇᓕᒫᕐᓂᖓ ᓱᕐᕃᓯᒪᓪᓚᕆᒻᒥᔪᑦ ᐊᑐᕐᓂᖏᓐᓂᒃ ᐃᒥᕐᑕᐅᑎᓂᒃ ᑭᓈᓂᕐᓗᑯᓂᓪᓗ ᐊᓂᐊᑦᓯᒍᑎᓂᒃ. 

ᐊᑯᓂ ᐃᒥᕐᑕᓂᐅᑉ ᑭᐱᓯᒪᓂᖓ ᓄᐃᑕᑦᓯᓕᓚᐅᔪᔪᖅ ᐃᓄᓕᒫᑦ ᐃᓗᓯᕐᓱᓂᖓᓄᑦ ᐃᓕᒪᓇᕐᑐᓂᒃ, ᐃᓚᖃᕐᑎᓗᒋᑦ ᓄᓇᓯᒪᔪᑦ ᐊᒻᒪᓗ 

ᓄᓇᓕᐅᑉ ᐃᓗᓯᓕᕆᕕᖓᑕ ᓴᓗᒪᒐᓱᓐᓂᑐᐃᓐᓇᒥᒃ ᐱᔪᓐᓇᓯᐊᖕᖏᓂᖏᓐᓂᒃ. 

ᐅᐃᒪᓇᕐᑐᓯᐅᑎᓪᓗᒋᑦ, KRG-ᑯᑦ ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᖓ ᓴᖑᐊᑦᓯᖃᑦᑕᓚᐅᕐᑐᖅ ᐃᑲᔪᕐᓯᒋᐊᕐᓂᖏᓐᓂᒃ 

ᐃᓗᓯᕐᓱᓂᕐᒧᑦ ᐊᒻᒪᓗ ᐊᑦᑕᓇᕐᑌᓕᓂᕐᒧᑦ ᑎᒥᐅᔪᑦ ᐊᒻᒪᓗ ᓄᓇᓕᓐᓂ ᐱᓇᓱᖃᑕᐅᔪᑦ, ᐃᓚᖃᕐᑎᓗᒋᑦ ᓄᓇᕕᒻᒥ ᓄᓇᓕᓕᒫᑦ 

ᑲᑎᒪᔨᖏᓐᓂᒃ ᐃᓗᓯᓕᕆᓂᕐᒧᑦ ᐊᒻᒪᓗ ᐃᓄᓕᕆᓂᕐᒧᑦ ᐱᒍᑦᔨᒍᑎᓄᑦ, ᐃᓅᓕᑦᓯᕕᒃ ᐃᓗᓯᓕᕆᕕᒻᒪᕆᒻᒥᒃ, ᑲᑎᕕᒃ 

ᐃᓕᓴᕐᓂᓕᕆᓂᕐᒥᒃ, ᐃᓄᐃᑦ ᖃᖓᑦᑕᔫᖏᖏᓐᓂᑦ, ᓄᐊᑕᓐ ᐊᒻᒪᓗ ᑯᐊᐸᒃᑯᑦ ᓂᐅᕕᕐᕕᖏᓐᓂᒃ, ᓄᓇᕕᒻᒥ ᐃᓪᓗᕆᔩᑦ 

ᐊᓪᓚᕕᒻᒪᕆᖓᓂᒃ, ᐊᒻᒪᓗ ᑯᐯᒃᑯᑦ ᐃᑯᒪᓕᐅᕐᑎᖏᓐᓂᒃ. ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᒃ ᓴᖑᐊᑦᓯᖃᑦᑕᓚᐅᕐᒥᔪᖅ 

ᐊᐅᓪᓚᑎᑦᓯᓂᕐᒥᒃ ᑐᖓᓪᓕᓂᒃ ᐅᓇᑕᕐᑐᓭᑦ ᑲᒪᓇᓱᑦᑎᖏᓐᓂᒃ ᐃᑲᔪᓚᐅᕐᑐᓂᒃ ᒪᑭᑦᓯᓂᒃᑯᑦ ᓄᓇᓕᓐᓂ ᐱᒍᑦᔨᕕᓐᓂᒃ, ᐸᔪᕋᕐᓱᑎᓪᓗ 

ᐃᒪᕐᓂᒃ ᐳᓪᓚᐅᔭᓂᒃ ᓄᓇᓯᒪᔪᓄᑦ ᐱᒋᐊᖃᓕᕐᑐᓄᑦ, ᐃᑲᔪᕐᓱᑎᓪᓗ ᐃᓂᖓᓄᑦ ᐋᕐᕿᓱᐃᓂᕐᒥᒃ ᐊᑐᑫᓐᓇᓚᖓᔪᒥᒃ ᐃᒪᐅᑉ 

ᓱᓪᓗᓕᖓᑕ ᐊᓯᐊᒎᕈᑎᖓᓂᒃ. 

ᑲᕙᒫᐱᒃᑯᑦ ᐃᓄᒃᔪᐊᒥ ᓄᐃᑕᑦᓯᓚᐅᔪᔪᑦ ᓯᕗᓕᕐᓯᑎᐅᓂᕐᒥᓂᒃ ᐊᒻᒪᓗ ᐃᑲᔪᕐᓯᑎᐅᓂᕐᒥᓂᒃ ᑎᑭᑎᑦᓯᓱᑎᒃ ᐱᓇᓱᖃᑎᒌᓂᒃ 

ᐃᑲᔪᕈᒪᔪᓂᒃ ᐃᓚᖃᕐᑎᓗᒋᑦ ᓄᓇᓕᖓᑕ ᑲᒪᔨᒻᒪᕆᖓᓂᒃ, ᐃᒪᕐᑎᑕᐅᑎᓂᒃ ᐊᖁᑎᓂᒃ ᐊᒻᒪᓗ ᐱᓇᓲᑎᕐᓚᓂᒃ ᐊᐅᓚᑦᓯᔨᓂᒃ 

ᐃᓇᖏᕐᑎᐅᖃᑦᑕᓂᐊᕐᒪᑕ ᐱᓇᓱᐊᑦᓴᖃᓗᐊᕐᑐᓄᑦ ᐳᕕᕐᓂᑐᒥ ᑲᕙᒫᐱᐅᑉ ᐱᓇᓱᑦᑎᖏᓐᓄᑦ, ᐱᓕᐅᒥᑎᑦᓯᓗᑎᓪᓗ ᐃᒥᕐᑕᓂᕐᒥᒃ ᐊᒻᒪᓗ 

ᐊᐳᑌᔦᓂᕐᒥᒃ ᐊᔪᐃᓐᓈᖃᕈᑎᓂᒃ.  

KRG-ᑯᑦ ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᖓ ᐊᑐᕐᑐᒪᕆᒻᒥ ᑲᓱᕐᓂᖃᕐᑎᓯᓚᐅᕐᒥᔪᖅ ᑯᐯᒃᑯᑦ ᑐᕐᖃᑕᕐᕕᖓᓄᑦ ᐃᓄᐃᑦ 

ᓴᑑᒪᐅᑎᖏᓐᓄᑦ ᐊᒻᒪᓗ ᓴᖑᐊᑦᓯᔨᓄᑦ ᑯᐯᒃᑯᑦ ᓂᒫᓪᓚᕈᑎᖏᓐᓂᒃ, ᐃᓚᖃᕐᑎᓗᒋᑦ ᖃᖓᑦᑕᔫᒃᑯᑦ ᑎᑭᐅᑦᔨᓂᒥᒃ 145,000 

ᓖᑕᓂᒃ ᐳᓪᓚᐅᔭᓂᒃ ᐃᒪᓕᓐᓂᒃ ᓄᓇᓕᒻᒧᑦ. 

ᖃᓄᐃᓐᓂᖓ ᓄᓇᓕᐅᑉ ᐃᓗᐊᓂ ᐱᕙᓪᓕᓯᒪᓕᕐᑐᖅ ᐱᓇᓱᐊᕈᓰᒃ ᒪᕐᕉᒃ ᐊᓂᒍᕐᑑᒃ ᐃᓗᐊᓂ. ᐱᓪᓗᑯᒋᐊᓕᑎᒍᑦ ᐃᑲᔪᕐᑎᖃᕐᓱᓂ 

KRG-ᑯᑦ ᑲᕙᒫᐱᓐᓂᒃ ᓴᓇᒍᑦᔨᒍᑎᓂᒃ ᐱᓇᓱᕝᕕᖓᓂᒃ, ᑲᕙᒫᐱᒃ ᐊᑐᕈᓐᓇᓯᑎᑦᓯᐊᓱᒍ ᐋᕐᕿᑎᑦᓯᓚᐅᔪᔪᖅ ᐊᑐᑫᓐᓇᓚᖓᔪᒥᒃ 

ᐊᓯᐊᒎᕈᑎᒥᒃ ᓱᓪᓗᓕᒻᒥᒃ, ᑌᒫᒃ ᐃᒪᐅᑉ ᑯᕕᓂᖓ ᐅᑎᕐᑎᒍᓐᓇᓯᑦᓱᒍ. ᑕᒪᓐᓇ ᓄᓪᓚᑎᑦᓯᔫᒥᔪᖅ, ᒫᓐᓇᐅᓂᖓᓂ ᐋᕐᕿᕈᑎᑐᐃᓐᓇᖅ 

ᐊᑐᓚᖓᔪᖅ ᐊᑯᓂᕆᒍᒫᕐᓂᐊᑐᑦ ᓴᓇᒍᑏᑦ ᐱᔭᕇᕐᑕᐅᖏᓐᓂᖏᓐᓂ ᐅᐱᕐᖔᖅ. 

ᑲᕙᒫᐱᒃ ᐃᒥᕐᑕᓂᕐᒧᑦ ᐱᓀᓗᑦᓯᒍᑎᓂᒃ ᖃᐅᔨᓯᒪᒻᒥᔪᖅ ᐊᕐᕌᒍᓂ ᓯᕗᓪᓕᐅᓯᒪᔪᓂ. ᐊᕝᕕᐊᓂᕐᐹᖅ ᐳᕿᐊᓐᓇᖏᑦᑐᒥᒃ ᐊᒻᒪᓗ 

ᓱᕙᓪᓕᓇᕐᑐᒥᒃ ᐃᒥᕐᑕᓂᕐᒧᑦ ᐱᑦᔪᑎᓕᒃ ᑌᒪᖕᖓᓕᒫᖅ ᑮᓇᐅᔭᖃᕐᑎᓯᖕᖏᓗᐊᕐᓂᒥᒃ ᐋᕐᕿᒋᐊᕐᑕᕈᓐᓇᑐᓂᒃ ᐃᒪᖃᕐᑎᓯᒍᑎᓂᒃ 

ᓱᕐᕋᑕᐅᑦᑕᖏᑦᑐᓂᒃ ᐱᐅᓯᓪᓚᕆᒻᒧᑦ ᓄᓇᕕᐅᑉ ᐅᑭᐅᒥ ᓯᓚᖓᑕ ᖃᓄᐃᓐᓂᖓᓄᑦ.  

ᐅᖃᕐᑕᐅᔪᑦ…. ᒪᑉᐱᓗᒍ 

ᐅᖃᕐᑕᐅᔪᑦ: 

“ᐃᒪᕐᒥᒃ ᐅᐃᒪᓇᕐᑐᓯᐅᕈᑎᖃᕐᓂᕗᑦ ᓯᓚᕐᔪᐊᒥᒃ ᑕᑯᑎᑦᓯᕗᖅ ᑐᑭᓯᑦᓴᐅᖏᑦᑐᑦ ᐃᓅᓂᐅᑉ ᐃᓱᐊᖕᖏᒍᑎᖏᑦ ᐱᑕᖃᖏᓐᓇᕆᐊᖏᓐᓂᒃ 

ᑕᒡᒐᓂ ᓄᓇᕐᔪᐊᒥ, ᐊᒻᒪᓗ ᑲᑦᓱᙰᓕᐅᒥᑐᐃᓐᓇᐳᒍᑦ ᑲᕙᒪᓂᒃ ᑲᒪᒋᐊᖃᕐᑎᓯᓚᖓᓗᑕ ᐱᑕᖃᕐᑎᓯᓂᕐᒥᒃ ᓇᓗᕐᖁᓇᖕᖏᑐᓂᒃ 

ᐃᒪᖃᕈᑎᓂᒃ ᐆᑦᑑᑎᓪᓗᐊᓂᒃ ᐃᓄᐃᑦ ᓄᓇᕕᐅᑉ ᓯᓚᑖᓂᒥᐅᑦ ᐃᓱᒪᒐᑎᓪᓘᓃᑦ ᐊᑐᕈᓐᓇᕆᖏᓐᓇᓕᒫᕐᑕᖓᓂᒃ. ᓇᑯᕐᒦᐳᖓ 

ᐱᓪᓗᑯᒋᐊᓕᓐᓂᒃ ᐱᓇᓱᑦᑎᓂᒃ, ᓯᕗᓪᓕᐹᒥᒃ ᑕᑯᓂᐊᖃᑦᑕᑎᓂᒃ, ᐃᓅᓕᑦᓯᕕᐅᑉ ᐱᓇᓱᑦᑎᖏᓐᓂᒃ ᐊᒻᒪᓗ ᐃᓄᐃᑦ 

ᐅᐃᒪᓇᕐᑐᓯᐅᕐᑎᖏᓐᓂᒃ ᐊᒥᓱᓂᒃ ᑫᕙᓪᓚᒍᓯᕐᓂᒃ ᐱᓇᓱᖃᑦᑕᓚᐅᕐᑐᓂᒃ ᐊᔪᐃᓐᓇᕈᑎᖏᑦ ᑐᕌᖓᑎᓪᓗᒋᑦ ᐋᕐᕿᕈᑎᑦᓴᓕᐅᕐᓂᒧᑦ 

ᐃᑯᓪᓚᐅᒥᑎᑦᓯᓚᖓᓗᑎᒃ ᖃᓄᐃᓕᖓᓂᐅᓕᕐᑐᓂᒃ ᓱᑲᑦᑑᒍᓐᓇᕕᓕᒫᖓᓄᑦ. ᓄᓇᓕᒃ ᐅᖃᐅᑎᑦᓯᐊᕈᒪᒻᒥᔭᕋ KRG-ᑯᑦ 

ᓯᕗᓂᖃᓪᓚᕆᓐᓂᖓᓂᒃ ᐊᔪᐃᓐᓈᖃᕐᓂᒥᒃ ᓇᑉᐸᑎᕐᓯᒪᔪᑎᒍᑦ ᐋᕐᕿᐅᑎᑦᓴᓂᒃ ᓂᐳᕐᑎᓯᒍᑕᐅᓚᖓᔪᓂᒃ ᐃᒪᖃᕐᓂᐅᑉ ᐃᓱᐃᓪᓗᑕᖏᓐᓂᒃ 

ᖃᓄᓕᒫᖅ ᐊᒻᒪᓗ ᐃᓘᓐᓇᖏᓐᓄᑦ ᐊᑐᕈᓐᓇᑕᓕᒫᑦᑎᓄᑦ.”  

        ̶  ᕿᐊᓪᑕ ᓯᓅᐹ, ᐃᑦᓯᕙᐅᑕᖅ 

“ᐃᓱᒫᓗᐃᕐᔫᒥᕗᖓ ᓄᓇᓯᒪᔪᑦ ᐳᕕᕐᓂᑐᒥ ᐱᑦᔪᑎᒋᑦᓱᒋᑦ ᖃᓄᐃᓐᓂᐅᖃᑦᑕᑐᑦ ᐋᕐᕿᔫᒥᓯᒪᓕᕐᒪᑕ, ᐊᒻᒪᓗ ᐃᒪᖃᖕᖏᓂᐅᑉ 

ᐅᐃᒪᓇᕈᑎᖓᑕ ᓱᒐᓗᓗᐊᕐᓂᖓ ᐊᓂᒍᕐᓯᒪᓕᕐᒪᑦ. ᑕᒐ ᐱᒻᒪᕆᓐᓂᐹᑦ ᐊᒻᒪᓗ ᓄᐃᑕᓪᓗᕆᓐᓂᐹᑦ ᐊᑦᑕᓇᕐᑐᑦ ᐃᓄᐃᑦ ᐱᔪᓐᓇᓂᖓᓄᑦ 

ᐃᒪᕐᒥᒃ ᐃᑯᓪᓚᐅᒥᒐᓗᐊᕐᑎᓗᒋᑦ, ᓱᓕ ᐊᖏᔪᓂᒃ ᐊᕝᕕᐊᓗᑕᖃᖏᓐᓇᐳᖅ ᓱᕐᖁᐃᕋᓱᐊᕐᓱᓂ ᐳᕕᕐᓂᑐᒥᐅᑦ ᐊᑐᕈᓐᓇᓚᖓᓂᖓᓂᒃ 

ᐅᓪᓗᒥ ᐃᒪᖃᕈᑎᓂᒃ ᐱᒋᐊᖃᓗᐊᖕᖑᐊᓕᕈᓂᐅᒃ. ᐳᕕᕐᓂᑐᒥ ᑲᑎᒪᔨᒃᑯᑦ ᐃᓚᒋᕙᒃᑲ ᖃᒧᖓᐅᓕᓂᕐᐹᒥᒃ, ᐆᒻᒪᑎᑦᑎᒍᑦ 

ᓇᑯᕐᒦᖃᑎᒋᑦᓱᒋᑦ ᐃᓘᓐᓀᓂᒃ ᐃᑲᔪᕆᐊᖃᑦᑕᓚᐅᕐᑐᓂᒃ.” 

        ̶  ᓘᓯ ᖃᓕᖑ, ᓯᕗᓕᕐᑎ ᐳᕕᕐᓂᑐᒥ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐱᑕᖃᕐᑎᓯᕗᖅ ᓱᓇᒥᑦᑐᓂᒃ ᐃᓄᓕᒫᓂᒃ ᐱᒍᑦᔨᒍᑎᓂᒃ ᓄᓇᕕᒻᒥᐅᓄᑦ ᔦᒻᔅ ᐯᒥ ᐊᒻᒪᓗ ᑯᐯᒃ 

ᑕᕐᕋᖓᓂ ᐊᖏᖃᑎᒌᓂᐅᑉ (JBNQA) ᐊᑖᒍᑦ. KRG-ᑯᑦ ᐊᐅᓚᑕᐅᕗᑦ 17-ᓂᒃ ᐃᓚᐅᔪᓕᓐᓄᑦ ᑲᑎᒪᔨᓄᑦ ᓂᕈᐊᕐᑕᐅᓯᒪᑦᓱᑎᒃ 

ᑲᕙᒫᐱᓐᓂᒃ ᑭᒡᒐᑐᕐᑎᓄᑦ ᐱᓯᒪᔪᓄᑦ 14-ᓂᒃ ᐅᑭᐅᕐᑕᑐᒥ ᓄᓇᓕᓐᓂᒃ ᓄᓇᕕᒻᒥ, ᓂᕈᐊᕐᑕᐅᒪᔫᓐᓄᑦ ᐃᑦᓯᕙᐅᑕᒧᑦ ᐊᒻᒪᓗ 

ᐃᑦᓯᕙᐅᑕᐅᑉ ᑐᖓᓕᐊᓄᑦ, ᐊᒻᒪᓗ ᐊᖓᔪᕐᖄᒧᑦ ᓇᔅᑳᐱᒃᑯᑦ ᓄᓇᖃᕐᖄᓯᒪᔪᑦ ᓄᓇᕐᔪᐊᖓᓂ ᑳᒍᐊᒍᐊᑦᓯᑲᒪᒃᒥ.   

